
Монгол Улсын Их Хурлын 2009 оны хаврын ээлжит чуулганы 7 дугаар сарын 17-ны өдөр /Баасан гариг/-ийн нэгдсэн хуралдаан 12 цаг 15 минутад Төрийн ордны УИХ-ын чуулганы нэгдсэн хуралдааны танхимд эхлэв.

Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  

Өглөөний нэгдсэн хуралдаанд ирвэл зохих 75 гишүүнээс  47  гишүүн ирж,  63.5 хувийн ирцтэй байв. Үүнд:

Чөлөөтэй: Р.Амаржаргал, Х.Баделхан, Су.Батболд, С.Баяр, Г.Баярсайхан,  С.Баярцогт, С.Бямбацогт, Л.Гансүх, Л.Гантөмөр, Д.Ганхуяг,  Л.Гүндалай,  Д.Дамба-Очир, Д.Загджав, Д.Кёкүшюзан Батбаяр,  Э.Мөнх-Очир, Ц.Нямдорж, Д.Очирбат, С.Оюун, А.Тлейхан, Х.Тэмүүжин, Ч.Хүрэлбаатар, Б.Чойжилсүрэн, Ц.Шинэбаяр, Ж.Энхбаяр, М.Энхболд.


Өвчтэй: Г.Занданшатар, Ц.Цэнгэл


Нэг. Улсын Их Хурлын нөхөн сонгуулийн тов зарлах тухай, Улсын Их Хурлын нөхөн сонгуулийн зардлын хэмжээг тогтоох тухай Улсын Их Хурлын тогтоолын төслүүд /Анхны хэлэлцүүлэг/


Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, мөн хорооны Нарийн бичгийн дарга Ч.Содномцэрэн, Тамгын газрын дарга Д.Баяндүүрэн, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.


Тогтоолын төслийг анхны хэлэлцүүлэгт бэлтгэсэн талаархи Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Ж.Батсуурь танилцуулав. 

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт болон санал гарсангүй.

Д.Дэмбэрэл: Тогтоолын  төслүүдийг анхны хэлэлцүүлгээр батлах нь зүйтэй гэсэн  Байнгын хорооноос гаргасан горимын саналыг дэмжье.


Зөвшөөрсөн
43


Татгалзсан
7


Бүгд 

50


86.0 хувийн саналаар дэмжигдлээ. 

Монгол Улсын Их Хурлын сонгуулийн 24 дүгээр тойрогт нөхөн сонгууль товлон зарлах тухай Улсын Их Хурлын тогтоолын төслийг баталъя.

Зөвшөөрсөн
43


Татгалзсан
8


Бүгд 

51


84.3 хувийн саналаар тогтоол батлагдлаа.

Улсын Их Хурлын нөхөн сонгуулийн зардлын хэмжээг тогтоох Улсын Их Хурлын тогтоолын төслийг баталъя.

Зөвшөөрсөн
43


Татгалзсан
8


Бүгд 

51


84.3 хувийн саналаар тогтоол батлагдлаа.


Хоёр. Монгол Улсын Ерөнхийлөгчийн албыг хашиж байсан Намбарын Энхбаярын хангамжийн тухай Улсын Их Хурлын тогтоолын төсөл /Анхны хэлэлцүүлэг/


Хэлэлцэж буй асуудалтай холбогдуулан Засгийн газрын Хэрэг эрхлэх газрын дарга Б.Долгор,  Улсын Их Хурлын Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.


Тогтоолын төслийг анхны хэлэлцүүлэгт бэлтгэсэн талаархи Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Д.Дондог танилцуулав. 

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт болон санал гарсангүй.

Д.Дэмбэрэл: Тогтоолын  төслийг анхны хэлэлцүүлгээр батлах нь зүйтэй гэсэн  Байнгын хорооноос гаргасан горимын саналыг дэмжье.


Зөвшөөрсөн
36


Татгалзсан
14


Бүгд 

50


82.0 хувийн саналаар дэмжигдлээ. 

Монгол Улсын Ерөнхийлөгчийн албыг хашиж байсан Намбарын Энхбаярын хангамжийн тухай Улсын Их Хурлын тогтоолын төслийг баталъя.

Зөвшөөрсөн
43


Татгалзсан
5


Бүгд 

48


89.6 хувийн саналаар тогтоол батлагдлаа.

Гурав. Эцсийн найруулга

Улсын Их Хурлын дарга Д.Дэмбэрэл  Монгол Улсын Их Хурлын сонгуулийн 24 дүгээр тойрогт нөхөн сонгууль товлон зарлах тухай,  Улсын Их Хурлын нөхөн сонгуулийн зардлын хэмжээ тогтоох тухай, Монгол Улсын Ерөнхийлөгчийн албыг хашиж байсан Намбарын Энхбаярын  хангамжийн  тухай,  Оюу толгойн ордыг ашиглах  хөрөнгө оруулалтын гэрээний тухай Улсын Их Хурлын тогтоолын болон

Цөмийн энергийн тухай, 
Цөмийн энергийн тухай хуулийг дагаж мөрдөх журмын тухай,
Цацрагийн хамгаалалт, аюулгүй байдлын тухай хуулийг хүчингүй болсонд тооцох тухай, Ашигт малтмалын тухай хуульд нэмэлт, өөрчлөлт оруулах тухай, Татварын ерөнхий хуульд нэмэлт, өөрчлөлт оруулах тухай, Монгол Улсын Тэмдэгтийн хураамжийн хуульд нэмэлт, өөрчлөлт оруулах тухай, Аж ахуйн нэгжийн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай,  Засгийн газрын тусгай сангийн тухай хуульд нэмэлт, өөрчлөлт оруулах тухай,
Эрчим хүчний тухай хуульд нэмэлт, өөрчлөлт оруулах тухай,Газрын тухай хуульд нэмэлт, өөрчлөлт оруулах тухай, 
Компаний тухай хуульд нэмэлт, өөрчлөлт оруулах тухай хуулиудын эцсийн найруулгыг тус тус  уншиж танилцуулав. 


Оюу толгойн ордыг ашиглах хөрөнгө оруулалтын гэрээний тухай Улсын Их Хурлын тогтоолын эцсийн найруулгын талаар Улсын Их Хурлын гишүүн Х.Бадамсүрэн, Ч.Сайханбилэг, Р.Гончигдорж, Ц.Баясрайхан нар, Цөмийн энергийн тухай хуулийн эцсийн найруулгын талаар Улсын Их Хурлын гишүүн Ж.Сүхбаатар санал хэлэв. 


Улсын Их Хурлын гишүүд дээрх тогтоол болон хуулийн эцсийн найруулгуудыг сонсов.


Хуралдаан 12 цаг 45 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ






Д.ЦЭНДСҮРЭН

МОНГОЛ УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ ЧУУЛГАНЫ 

7 ДУГААР САРЫН 17-НЫ ӨДРИЙН ДЭЛГЭРЭНГҮЙ

ТЭМДЭГЛЭЛ


Д.Дэмбэрэл: Чуулганаа үргэлжлүүлье.  Өнөөдрийн хэлэлцэх асуудал цөөхөн асуудал байгаа. Тамгын газар гишүүдийг танхимд урья. Бэлэн байгаа байх. 


Ирц бүрдсэн байна. Орж ирээгүй байгаа гишүүдийг урьж байна. 


Гишүүдийн амар амгаланг айлтгая. 


Ирц 57 хувьтай байна.  Улсын Их Хурлын 2009 оны хаврын ээлжит чуулганы 7 дугаар сарын 17-ны өдрийн нэгдсэн хуралдаан нээснийг мэдэгдье.


Өнөөдрийн чуулганы нэгдсэн хуралдааны хэлэлцэх асуудлыг танилцуулъя. Гишүүд суудалдаа сууцгаая. 


Улсын Их Хурлын нөхөн сонгуулийн тов зарлах тухай, Улсын Их Хурлын нөхөн сонгуулийн зардлын хэмжээг тогтоох тухай Улсын Их Хурлын тогтоолын төслүүд. /Анхны хэлэлцүүлэг/


Монгол Улсын Ерөнхийлөгчийн алба хашиж байсан Намбарын Энхбаярын хангамжийн тухай Улсын Их Хурлын тогтоолын төсөл, мөн бусад редакцийн асуудлуудыг шийдвэрлэнэ.


Одоо хэлэлцэх асуудалдаа оръё.


Монгол Улсын Их Хурлын Сонгуулийн  24 дүгээр тойрогт нөхөн сонгууль товлон зарлах тухай, Нөхөн сонгуулийн зардлын хэмжээг тогтоох тухай Улсын Их Хурлын тогтоолын төслүүдийн анхны хэлэлцүүлгийг явуулъя.


Төслийн талаар Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ж.Батсуурь танилцуулна. Батсуурь гишүүнийг индэрт урьж байна.


Ж.Батсуурь:  Улсын Их Хурлын дарга, эрхэм гишүүд ээ


Улсын Их Хурлын сонгуулийн  24 дүгээр тойрогт нөхөн сонгууль товлон зарлах тухай болон Зардлын хэмжээг тогтоох тухай Улсын Их Хурлын тогтоолын төслүүдийг  2009 оны  7 дугаар сарын 16-ны өдрийн Улсын Их Хурлын чуулганы нэгдсэн хуралдаанаар хэлэлцэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.


Тус Байнгын хороо 2009 оны 7 дугаар сарын  16-ны өдрийн хуралдаанаараа Улсын Их Хурлын сонгуулийн  24 дүгээр тойрогт явагдах нөхөн сонгуулийг  2009 оны 9 дүгээр сарын 18-ны өдрөөс эхлэн товлон зарлах, санал хураалтыг мөн оны 10 дугаар сарын 18-ны өдөр явуулах, мөн  24 дүгээр тойрогт нөхөн сонгууль явуулах зардлыг  146 сая 15963 төгрөгөөр тогтоох тухай Улсын Их Хурлын тогтоолын төслүүдийг хэлэлцэж, хуралдаанд оролцсон гишүүд санал нэгтэй дэмжсэн болно.


Байнгын хорооны хуралдаанд оролцсон гишүүд холбогдох тогтоолын төслүүдийг анхны хэлэлцүүлгээр батлах боломжтой гэж үзсэн тул Улсын Их Хурлын чуулганы хуралдааны дэгийн тухай хуулийн  16.3-ыг үндэслэн Улсын Их Хурлын сонгуулийн  24 дүгээр тойрогт явуулах нөхөн сонгуулийн тов, зардлын хэмжээг тогтоох тухай Улсын Их Хурлын тогтоолын төслүүдийг хэлэлцэн баталж өгөхийг та бүхнээс хүсье.


Анхаарал тавьсанд баярлалаа.


Д.Дэмбэрэл: Батсуурь гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Алга байна.


Байнгын хороо зарчмын зөрүүтэй санал гаргаагүй байна. Харин горимын санал гаргасан байна.


Горимын санал нь анхны хэлэлцүүлгээр баталъя гэсэн горимын саналыг сая гаргалаа.


Ийм учраас Байнгын хорооны горимын саналаар санал хураалт явуулъя.


50 гишүүн санал хураалтанд оролцож, 43 гишүүн зөвшөөрч, 86.0 хувийн саналаар Байнгын хорооны горимын санал дэмжигдлээ.


Горимын санал дэмжигдсэн учраас Монгол Улсын Их Хурлын сонгуулийн 24 дүгээр тойрогт нөхөн сонгууль товлон зарлах тухай Улсын Их Хурлын тогтоолын төслийг батлах санал хураалтыг явуулъя. 

51 гишүүн санал хураалтанд оролцож, 43 гишүүн зөвшөөрч, 84.3 хувийн саналаар тогтоол батлагдаж байна. 

Улсын Их Хурлын нөхөн сонгуулийн зардлын хэмжээг тогтоох Улсын Их Хурлын тогтоолын төслийг батлах санал хураалтыг явуулъя. 

51 гишүүн санал хураалтанд оролцож, 43 гишүүн зөвшөөрч, 84.3 хувийн саналаар энэ тогтоол батлагдлаа. 


Монгол Улсын Их Хурлын сонгуулийн 24 дүгээр тойрогт нөхөн сонгууль товлон зарлах тухай Улсын Их Хурлын тогтоолын  эцсийн найруулгад саналтай гишүүн байна уу?  


Тогтоолын эцсийн найруулгыг сонслоо.


Улсын Их Хурлын нөхөн сонгуулийн зардлын хэмжээ тогтоох тухай Улсын Их Хурлын тогтоолын эцсийн найруулгад саналтай гишүүн байна уу?  Алга байна.


Эцсийн найруулгыг сонслоо.


Сонгуулийн ерөнхий хорооны дарга,  нарийн бичгийн дарга нар чуулганы хуралдаанд оролцож байна. 


Энэ тогтоолыг гаргахад ихээхэн хүчин чармайлт тавьсан. Баяр хүргэе.


Дараагийн асуудалд оръё.


Хоёр. Монгол Улсын Ерөнхийлөгчийн албыг хашиж байсан Намбарын Энхбаярын хангамжийн тухай Улсын Их Хурлын тогтоолын төслийн анхны хэлэлцүүлгийг явуулъя.


Төслийн талаар Төрийн байгуулалтын байнгын хороо санал, дүгнэлт гаргасан байна. Санал, дүгнэлтийг Улсын Их Хурлын гишүүн Дондог танилцуулна.  Дондог гишүүнийг индэрт урьж байна.


Д.Дондог:  Улсын Их Хурлын дарга, эрхэм гишүүд ээ


Улсын Их Хурлын 2009 оны 7 дугаар сарын  16-ны өдрийн нэгдсэн хуралдаанаар Монгол Улсын Ерөнхийлөгчийн алба хашиж байсан Намбарын Энхбаярын бүрэн эрхийн хугацаа дуусгавар болсонтой холбогдуулан түүний хангамжийн тухай Улсын Их Хурлын тогтоолын төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ. 


Тус Байнгын хороо Улсын Их Хурлын тогтоолын төслийг  2009 оны  7 дугаар сарын 16-ны өдрийн хуралдаанаар хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж байна.


Байнгын хорооны хуралдаанд оролцсон Улсын Их Хурлын гишүүн С.Ламбаа, Монгол Улсын Ерөнхийлөгчийн хангамжийн тухай асуудлыг цаашдаа Монгол Улсын Ерөнхийлөгчийн тухай хуулиар  зохицуулж өгөх нь зүйтэй гэсэн санал гаргалаа.


Байнгын хорооны хуралдаанд оролцсон гишүүд Монгол Улсын Ерөнхийлөгчийн алба хашиж байсан Намбарын Энхбаярын бүрэн эрхийн хугацаа дуусгавар болсонтой холбогдуулан түүний хангамжийн тухай Улсын Их Хурлын тогтоолын төслийн анхны хэлэлцүүлэг хийхийг санал нэгтэй дэмжив.


Уг тогтоолыг анхны хэлэлцүүлгээр нь батлах горимын саналыг Байнгын хорооны хуралдаанд оролцсон гишүүд дэмжлээ.


Улсын Их Хурлын эрхэм гишүүд ээ


Монгол Улсын Ерөнхийлөгчийн алба хашиж байсан Намбарын Энхбаярын бүрэн эрхийн хугацаа дуусгавар болсонтой холбогдуулан түүний хангамжийн тухай  Улсын Их Хурлын тогтоолын төслийн талаархи Төрийн байгуулалтын байнгын хорооны санал, дүгнэлтийг хэлэлцэн, тогтоолыг баталж өгөхийг та бүхнээс хүсье.


Анхаарал тавьсанд баярлалаа.


Д.Дэмбэрэл: Дондог гишүүнд баярлалаа.


Ажлын хэсгээс Долгор сайд чуулганы хуралдаанд оролцож байна.


Байнгын хорооны санал, дүгнэлтээс асуух асуулттай гишүүн байна уу?  Алга байна.


Байнгын хорооны санал, дүгнэлтэн дотроо горимын санал гаргасан байна. Анхны хэлэлцүүлгээр нь хэлэлцье гэсэн горимын саналыг Байнгын хороо гаргасан байна.


Ийм учраас уг тогтоолыг анхны хэлэлцүүлгээр хэлэлцье гэсэн Байнгын хорооны горимын саналаар санал хураалт явуулъя.

50 гишүүн санал хураалтанд оролцож, 36 гишүүн зөвшөөрч, 72.0 хувийн саналаар Байнгын хорооны горимын санал дэмжигдлээ.


Горимын санал дэмжигдсэн учраас тогтоолыг баталъя гэсэн санал хураалт явуулъя.

48 гишүүн санал хураалтанд оролцож, 43 гишүүн зөвшөөрч, 89.6 хувийн саналаар тогтоол батлагдаж байна. 

Монгол Улсын Ерөнхийлөгчийн албыг хашиж байсан Намбарын Энхбаярын хангамжийн тухай Улсын Их Хурлын тогтоолын эцсийн найруулгын талаар саналтай гишүүн байна уу?  Саналтай гишүүн алга байна.

Эцсийн найруулгыг сонслоо.

Д.Дэмбэрэл: Зарим нэг хууль, тогтоомжийн эцсийн найруулгыг сонсоё.


Оюу толгойн ордыг ашиглах  хөрөнгө оруулалтын гэрээний тухай Улсын Их Хурлын тогтоолын эцсийн найруулга дээр саналтай  гишүүн байна уу? 


Бадамсүрэн гишүүн


Х.Бадамсүрэн: Баярлалаа. Тэгэхээр би энэ редакцийн санал хэлэхийн өмнө нэг зүйлийг тэмдэглэж хэлье гэж хүсч байна. Тэгэхээр бид Оюу толгойн энэ хөрөнгө оруулалтын гэрээний асуудлыг үндсэнд нь Их Хурлын түвшинд ярилцаж шийдэж байна. Тэгэхээр энэ удаад бид олборлон баяжуулах үйлдвэрийн хувьд ярьж байна. Цаашид энэ хөрөнгө оруулалтын гэрээний  3.16, 17, 18-д их чухал заалт орсон гэж ойлгож байна. Энд бид металлургийн үйлдвэрийг байгуулах асуудлыг баяжмалыг бид Монголын талд үлдээх боломжийг гаргаж өгсөн байна, Засгийн газар. Тэгээд энэ үйлдвэр Монголд Улсад барина гэж. Тэгэхээр энд урьдчилсан тооцоогоор энэ олборлон баяжуулах үйлдвэрээс сая тонн баяжмал гарах нь ээ. Сая тонн баяжмалыг бид боловсруулсан тохиолдолд 300 мянга орчим тонн метал зэс, 10 орчим тонн шижир алт,  60 орчим тонн цалин мөнгө гарах ийм тооцоо байна. Түүнийг бид Монголын төр 100 хувь ч эзэмшиж, байгуулах боломжтой. Хувийн хэвшлийнхнийгээ дэмжээд  50, 50-аар ч болох боломжтой. Тэргүүний техник, технологитой улс орныг ч оруулах боломжтой. Тийм учраас энд цаашид үнэхээр Монголын ард түмний, та бидний хүсч, хүлээж байгаа үр ашиг, орлогыг олох асуудал нээлттэй. Үүнийг бүрдүүлэх үндэс нь баяжуулах үйлдвэрээ байгуулчих, дэд бүтцээ бий болгочих боломж нээгдэж байна гэдгийг тэмдэглэж хэлэхийг хүсч байна.


Редакцийн чанартай энэ санал бол бид энэ тогтоолын хоёрдугаар заалтад, Монгол Улсын хууль тогтоомж, нөгөө талаас та бидний баталсан гэрээ байгуулахад баримтлах үндсэн зарчим, удирдамжийг, мөн Эдийн засгийн байнгын хорооны санал, дүгнэлтийг нэг хайрцганд хийчихсэн байгаа. Тэгэхээр үүнийгээ зааглах ийм санал байна. Тэгээд энэ саналыг би уншъя гэж бодож байна.


Оюу толгойн ордыг ашиглахтай холбогдуулан хөрөнгө оруулалтын гэрээг Монгол Улсад хүчин төгөлдөр үйлчилж байгаа хууль тогтоомжид нийцүүлэн гэж зааглаад, тэгээд дараа нь Улсын Их Хурлын  2008 оны  12 дугаар сарын 4-ний өдрийн 40 дүгээр тогтоолоор баталсан үндсэн зарчим, удирдамж, Эдийн засгийн байнгын хорооны  2009 оны  5 дугаар сарын 8-ны өдрийн санал, дүгнэлтийг баримтлан байгуулахыг Монгол Улсын Засгийн газар /С.Баяр/-т зөвшөөрсүгэй гэж найруулбал илүү зохимжтой юм болов уу гэж бодож байна.


Гуравдугаарт нь, “шийдвэрлэхийг” гэдгийн даргаа “Монгол Улсын” гэдгийг нэмэх нь зүйтэй гэж бодож байна.


Ер нь яагаад үүнийг хэлж байна вэ гэвэл манай Улсын Их Хурлын тогтоолоор баталсан үндсэн зарчим, удирдамж бол хувилбаруудтай. Тэр хувилбаруудыг оновчтой сонгох асуудал байгаа. 


Эдийн засгийн байнгын хорооны санал, дүгнэлтэнд ч гэсэн хувилбарууд бий. Тийм учраас “нийцүүлэн” гээд яачих нь зохимжгүй гэсэн ийм санал байна. Баярлалаа.


Д.Дэмбэрэл: Баярлалаа. Сайханбилэг


Ч.Сайханбилэг: Байнгын хороон дээр З дугаар зүйл дээр хэлсэн юм. Эрх зүйн орчныг бүрдүүлэх замаар гээд энэ өгүүлбэрийг эхлүүлчихээр их том утга агуулга орж ирчих гээд хүн үргээхээр юм болчих гээд байгаа юм. Тийм учраас энэ өгүүлбэрээ анхны хөрөнгө оруулалтыг нөхсөний дараа эрх зүйн орчныг бүрдүүлэх замаар төрийн эзэмшийн гээд явчихбал найруулгынхаа хувьд зөв болох болов уу гэсэн редакцийн санал хэлж байгаа юм.


Тайлбарлах шаардлага гайгүй болов уу гэж бодож байна.


Д.Дэмбэрэл: Баярлалаа. Энэ зөв байхаа. Тэр Оюу толгойн ордыг ашиглахтай холбогдсон хөрөнгө оруулалтын гэрээг Монгол Улсын хүчин төгөлдөр үйлчилж байгаа хууль тогтоомжид нийцүүлж, тэр дор бидний өгч байгаа дүгнэлттэй нийцүүл гэж заах нь, тэр доор нийцүүлэх гэдэг үгээ хууль тогтоомжийг нийцүүлэх гээд дээшээ нийцүүлэх гэдэг үгээ татаад редакци хийе. Тэгэх үү. Тэгээд Улсын Их Хурлын  2008 оны  12 дугаар сарын 4-ний өдрийн 40 дүгээр тогтоолоор батлагдсан үндсэн зарчим, удирдамж, Эдийн засгийн байнгын хорооны 2009 оны 5 дугаар сарын 8-ны өдрийн санал, дүгнэлтийг баримтлан, Бадамсүрэн гишүүн бол баримтлан гэлээ.  Санал, дүгнэлтийг нийцүүлэн, харгалзан


Гишүүд ээ, Гончигдорж гишүүн саналаа хэлье. Наадах чинь бичлэгт орохгүйгээр явчих гээд байна. Гончигдорж гишүүн.


Р.Гончигдорж:  Харгалзан гэсэн тийм томъёоллоор байхаас биш өөр тэр хатуу гэдэг томъёолол угаасаа тийм томъёоллоор найруулга байдаггүй шүү дээ.


Д.Дэмбэрэл: 8-ны өдрийн санал, дүгнэлтийг харгалзан Засгийн газрын урд талд Монгол гэдэг үг тавибал тавь. 


Та нарын наадах чинь огт  протоколд байхгүй. Гуравхан гишүүний хэлсэн зүйл протоколд байгаа. 


Хоёр. Оюу толгой ордыг ашиглахтай холбогдуулан хөрөнгө оруулалтын гэрээг Монгол Улсад хүчин төгөлдөр үйлчилж байгаа хууль тогтоомжид нийцүүлэн Улсын Их Хурлын 2008 оны 12 дугаар сарын 4-ний өдрийн 40 дүгээр тогтоолоор баталсан үндсэн зарчим, удирдамж, Эдийн засгийн байнгын хорооны 2009 оны 5 дугаар сарын 8-ны өдрийн санал, дүгнэлтийг  харгалзан байгуулахыг Засгийн газар /С.Баяр/-т зөвшөөрсүгэй. Энэ чинь гэрээний тухай ярьж байгаа шүү дээ.


Тохиров уу. Энэ саяны уншсан найруулгаар хоёрдугаар заалтыг авлаа.


Д.Дэмбэрэл: Сайханбилэг гишүүний хэлсэн анхны хөрөнгө оруулалтыг нөхсөний дараа эрх зүйн орчныг бүрдүүлэх замаар гэж байгаа. Тэгэхээр эрх зүйн орчныг бүрдүүлэх замаар гэдэг нь эхлээд зөв байхаа. Утга өөрчлөгдөж байх шиг болоод байна.  Тэгэхээр энэ бол анхны хөрөнгө оруулалтыг нөхсөний дараа чинь эрх зүйн орчин бүрдүүлэх замаар гэж буруу байх. Татсан уу? 


Сайханбилэг


Ч.Сайханбилэг: Өгүүлбэр нь эрх зүйн орчныг бүрдүүлэх замаар гээд эхэлчихээр энэ гэрээ чинь өөрөө тогтвортой байдлыг эрхэмлэсэн ийм гэрээ байгуулагдах ёстой. Тэгээд бүх юм нь хуульд өөрчлөлт оруулаад юм чинь өөрчлөгдөөд байна гэдэг ийм санаагаар эхлээд хандчихвал буруу. Тийм учраас энэ үндсэн З дугаар заалтын чинь утгыг хадгалаад, өгүүлбэрээ битгий энэ үгээр эхлээч гээд байгаа юм. Анхны хөрөнгө оруулалтыг нөхсөний дараа эрх зүйн орчныг бүрдүүлэх, энэ замыгаа их том асуудал юм шиг харагдаад, тэгэхээр чинь хөрөнгө оруулагч талд юу харагдах вэ гэхээр ерөөсөө тогтвортой байдлын тухай асуудал байхгүй, Их Хурал Монгол Улсын төр засаг дуртай үедээ хууль өөрчлөөд,  гэрээ өөрчлөгдөөд байх энэ утга уншигдах гээд байгаа учраас энэ өгүүлбэрээр битгий өгүүлбэрээ эхлээч ээ. 


Тэртэй, тэргүй энэ санаа чинь явж л байгаа шүү дээ. Тэгээд үүнийгээ өгүүлбэрийнхээ дунд нь оруулаад яваач гэсэн санаа хэлж байгаа юм. Энэ нь  их тийм зарчмын юм биш байгаа юм.  Яаж агуулга өөрчлөгдөх юм бэ?  Энэ чинь монгол хэлний асуудал.


Д.Дэмбэрэл: Наадах чинь агуулга өөрчлөгдөж байна.  Ойлголоо.  Гишүүд ээ, энэ дээр маргаан байхгүй байхаа.


Р.Гончигдорж: Баярлалаа. Эрх зүйн орчныг бүрдүүлэх замаар анхны хөрөнгө оруулалтыг нөхсөний дараа гэдэг чинь анхны хөрөнгө оруулалтаа нөхөхдөө эрх зүйн орчныг бүрдүүлж байж, анхны хөрөнгө оруулалтаа нөхнө гэсэн үг болчихоод байгаа юм. Асуудал нь анхны хөрөнгө оруулалтаа нөхсөний дараа эрх зүйн орчныг бүрдүүлэх замаар төрийн эзэмшлийн хувьцааны хэмжээг  50-иас доошгүй хувьд хүргэж, нэмэгдүүлэх асуудлыг хөрөнгө оруулагчтай тохиролцон шийдэхийг Засгийн газарт үүрэг болгосугай гэж ингэж л хэлэх ёстой. Тэгэхгүй бол эрх зүйн орчныг бүрдүүлнэ гэдэг нь хөрөнгө нөхөхөд нь нөхөхийн тулд орчноо өөрчил гэж хэлээд байгаа юм. 


Тийм учраас найруулга нь ч бас ингэж орох юм.


Д.Дэмбэрэл: Энэ ч бас биш юмаа. Энэ хуучнаараа байх байх. Харин ингэж болох юм. Эрх зүйн орчныг бүрдүүлж анхны хөрөнгө оруулалтыг нөхсөний дараа гэж болно. 


Хуучнаараа.


Монгол Улсын гэдгийг больё гэж Засгийн газар, Монгол Улсын гэдэг нь ойлгомжтой гэж байгаа юм байна.


Баярсайхан Байнгын хорооны дарга


Ц.Баярсайхан: Тэгэхээр Тогтоолын хоёрдугаар зүйл дээр сая Бадамсүрэн гишүүний гаргасан саналыг өчигдөр Эдийн засгийн байнгын хороон дээр хэд хэдэн гишүүн ярьсан юм. Тэгэхдээ хоёрдугаар заалтаа хөндсөн санал хураалт явагдаагүй учраас энэ редакцийг зөвшөөрч байна.


Гуравдугаар зүйл дээр, Батсуурь гишүүн бас ер нь анхны хөрөнгө оруулалтыг нөхсөний дараа эрх зүйн орчныг бүрдүүлэх замаар гэж байвал илүү  хөрөнгө оруулагч талдаа ойлгомжтой юм болов уу гэсэн ийм санал гаргаад, тэгэхээр энэ  50 хувийг  бол эхний гэрээ хийх үедээ тохирохоос биш гэрээ байгуулаад явж байснаа анхны хөрөнгө оруулалтаа нөхчихлөө, одоо эрх зүйн орчин бүрдүүлээд  50 хувийг авъя гэдэг бол яг булаалт болж харагдана. Тийм учраас энэ бол болохгүй ээ.


Харин дөрөвдүгээр зүйлд, уг нь бид нар энэ тогтоолын хэрэгжилтэнд хяналт тавьж ажиллах гэж байсан нь биелэлтэнд болсон байна. Тэгэхээр биелсний дараа хяналт тавих болчихоод байгаа юм. Тийм учраас хэрэгжилт. Биелэлт биш хэрэгжилтэнд хяналт тавьж ажиллах гэсэн.


Д.Дэмбэрэл: Тамгын газар биелэлт гэдэг нь явцыг агуулж байгаа гэж ойлгож байна, зөв. Ер нь ингэж заагддаг байхаа.  Асуудал алга байна. Дөрөвдүгээр заалтанд асуудал алга.


Ингээд редакцийг сонслоо. 


Дараагийн редакци. Цөмийн энергийн тухай. Нэгдүгээр бүлэг. Нийтлэг үндэслэл, Хуулийн зорилт гээд цаашаа явж байгаа. 


Энэ хуулийн эцсийн найруулга дээр саналтай гишүүн байна уу?  Засгийн газраас ч асуухгүй ээ. Одоо Засгийн газраас ямар юм асуудаг юм бэ?  Сүхбаатар гишүүн.


Ж.Сүхбаатар: Энэ өчигдөр би асуух гэж байгаад больчихсон юм. Засгийн газрынхан маань анхаарч байна уу? үгүй юу? Цөмийн энерги гэдэг нэр томъёо хэрэглэчихээд, дотор нь дандаа эрчим хүч гээд холиод, холиод хэрэглэчихсэн явж байгаа л даа. Тэгээд Хууль болон Улсын Их Хурлын бусад шийдвэрийг өргөн мэдүүлэх журмын тухай хуулиар бол гадаад үгийг монгол үгээр хэлэх боломжтой юмыг монгол үгээр хэлэх ёстой. Монгол үгээр хэлэх боломжгүй бол гадаад үг хэрэглэж болдог. Гэтэл хоёрдмол байдлаар энэ хуульд, би ойлгохдоо энерги гэдгийг эрчим хүч гэж ойлгоод байдаг. Тэгэхдээ цөмийн талаар мэдлэггүй учраас цөмийн энерги гэхээр цөмийн эрчим хүч гэж хэлж болдоггүй юм болов уу гэхээр, уншаад байхаар цөмийн эрчим хүч гээд бичээд явчихсан байна.


Тэгэхээр редакцийн шатанд нэр томъёоны хувьд жигдлэх шаардлага байх уу? үгүй юу? Бид нар бол цөмийн энерги гээд л яваад байгаа. Хуулин дотроо бүгдийг нь цөмийн эрчим хүч гээд явчихсан юм байна билээ.


Д.Дэмбэрэл: Энерги гэдгийг монголчууд үүнийг бүр ойлголт болчихсон байхаа даа. 


Асуудал байхгүй байна. Редакци дээр өөр саналтай хүн байна уу? Алга байна.


Энэ хуулийн редакцийг сонслоо.


Цөмийн энергийн тухай хуулийг дагаж мөрдөх журмын тухай  хуулийн эцсийн найруулгыг сонсоё.


Саналтай гишүүн байна уу? Алга байна.


Эцсийн найруулгыг сонслоо.


Цацрагийн хамгаалалт, аюулгүй байдлын тухай хуулийг хүчингүй болсонд тооцох тухай хуулийн эцсийн найруулгад саналтай гишүүн байна уу? Алга байна.


Эцсийн найруулгыг сонслоо.


Ашигт малтмалын тухай хуульд нэмэлт, өөрчлөлт оруулах тухай Монгол Улсын хуулийн эцсийн найруулгад саналтай гишүүн байна уу? Алга байна.


Эцсийн найруулгыг сонслоо.


Татварын ерөнхий хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу?  Алга байна. 


Эцсийн найруулгыг сонслоо.


Монгол Улсын Тэмдэгтийн хураамжийн хуульд нэмэлт, өөрчлөлт оруулах тухай Монгол Улсын хуулийн эцсийн найруулгад саналтай гишүүн байна уу? Алга байна.


Эцсийн найруулгыг сонслоо.


Аж ахуйн нэгжийн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? Алга байна.


Эцсийн найруулгыг сонслоо.


Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу?  Алга байна.


Эцсийн найруулгыг сонслоо.


Эрчим хүчний тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? Алга байна.


Газрын тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу?  Алга байна.


Компаний тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? Алга байна.


Эцсийн найруулгыг сонслоо.


Өөр эцсийн найруулгыг сонсгох Тамгын газар үлдэж байгаа юм байна уу? Болсон уу? Бүгд үү?  Алга уу.  Бүгд болсон байна.


Өнөөдрийн хэлэлцэх асуудал дотор  Нэмэгдсэн өртгийн албан татварын тухай хуульд нэмэлт, өөрчлөлт оруулах тухай асуудал байсан. Үүнийг хойшлуулъя, бас ярилцах зүйлүүд байна гэж Байнгын хороо үзсэн. 


Гишүүд ээ, Монгол Улсын Ерөнхийлөгч, Ерөнхий сайд, сайдууд одоогоор байхгүй байна, нэгд.


Хоёрдугаарт, бидний энэ гаргасан хуулиудыг ёсчилж, Ерөнхийлөгчид хүргүүлж, тэр хугацаанд Ерөнхийлөгчийн зүгээс энэ хуульд оролцох оролцооны асуудлыг бас 2-3  хоног харзнах  ийм шаардлага байна.


Мөн зарим нэг асуудлыг хэлэлцэхээр асуудлууд байх шиг байна. Ийм учраас нэгдсэн чуулганы хуралдааныг ирэх долоо хоногийн эхээр хаая гэсэн ийм бодолтой байгаа. Намын бүлгүүдтэй зөвшилцсөн. 


Ингээд өнөөдрийн чуулганы хуралдаан завсарлалаа.


Хол явах хэрэггүй, өнөө маргаашдаа Улаанбаатар хотыг тойроод сайхан амраарай. Нэг дэх өдрөөс намын бүлэг цуглаад, зарим гишүүд томилолт авсан байгаа. Томилолттой гишүүд түр азнаарай. Томилолт авсан гишүүд. Хагас, бүтэн сайн өдрүүдэд эргэн тойрондоо биеийн алжаал гаргах ийм байдалтайгаар та бүхэн байж байгаарай. Баярлалаа.


Хуралдаан 12 цаг 45 минутад өндөрлөв.

Соронзон хальснаас буулгасан:


ХУРАЛДААНЫ ТЭМДЭГЛЭЛ


ХӨТЛӨГЧ






Д.ЦЭНДСҮРЭН

